
Ibn Xaldunning jamiyat va ijtimoiy taraqqiyoti haqidagi ta’limotining shakllanishiga 

yunon faylasuflari asarlari ijtimoiy qarashlari,  ilk  oʻrta asr donishmandlari xususan, Forobiy, 

Ibn Sino, Ibn Roʻshd va boshqalarning ijtimoiy ta’limotlari, mutaziliylar gʻoyalari tashkil etadi. 

Ibn Xaldun yunon faylasuflaridan Aflotunni oʻzining ustozi deb bilgan . Aflotun asarlari bilan 

tanishar ekan, uning davlat, siyosat, boshqaruv, ilm–fan, diniy–e’tiqod haqidagi gʻoyalarini 

chuqur oʻrganib, ularning ma’naviy nazariy izdoshi sifatida oʻz zamonasining mashhur 

bilimdoniga aylandi.  

Ibn Xaldun Aflotunning ijtimoiy taraqqiyot va inson mavqei xususidagi  fikrlarini 

ma’qullaydi, bular:  

1) ilohiy gʻoya mohiyatini anglash; 

2) ilohiy gʻoya talablarini hayotga singdirish; 

3) diniy va dunyoviy tafakkur va bilimlarga ega boʻlish; 

4) ilm va san’atning biror turini egallash , toʻgʻri fikr qilish malakasiga ega boʻlish; 

5) toza, halol hissiyot vositalaridan, masalan, musiqa tovushi, tasviriy san’atdan zavq-

rohat ola bilish [1].  

Ibn Xaldun Aflotunning har bir nuqtai-nazariga e’tibor bilan yondashib uni mufassal 

sharhlaydi. Xususan, Aflotunning  toʻgʻri fikr qilish malakasiga ega boʻlish deganda biror bir 

hayotiy voqea tahlil chogʻida masalani avval yaxshilik nuqtai nazaridan tushuntirishga intilish, 

agar bunday tushunishga imkon boʻlmasa, oʻsha hodisaning yuz berganligi mohiyatini 

anglashga intilish, kerak degan muhim  sosiologik xulosaga kelgan. 

Ibn Xaldun Aflotunning “ezgulikni anglash – Xudoni anglash, ezgulik tabiatiga ega boʻlish 

esa yaratganning mohiyatiga tegishli boʻlish, insonning ijtimoiy oʻrnini belgilashda har bir kishi 

oʻzligini, ma’naviy borligʻini anglashi, buning uchun esa dastavval jamiyatining uzviy qismi 

sifatida oʻzini his etishi va  eng asosiysi oʻz davlatining fuqarosi boʻlishga intilishi lozim”, – deb 

qayd etadi . Chunki,  insonga xos boʻlgan bunday fazilatlarning barchasi  Ibn Xaldunda 

mujassam edi. 

Shu bois Ibn Xaldun tahlilida, Aflotunning ideal davlat toʻgʻrisidagi orzulari asosida 

Sharq halqlari uchun ham muqaddas tamoyil boʻlgan adolat gʻoyasi mujassam.  Ibn Xaldun 

Aflotunning quyidagi fikriga alohida e’tibor qaratgani diqqatga sazovordir: “Jamiyat 

a’zolarining odil jamiyatdagi qonunlarga boʻysunishi ijtimoiy taraqqiyotning asosiy garovidir. 

Qayerdaki, qonunlar hokim ustidan hukmron boʻlsa, hokimlar esa qonunga qul boʻlsa, oʻsha 

davlat gullab yashnaydi. Agar davlat qonunlar ustidan yaroqsiz hokimiyatni oʻrnatib qoʻyadigan 

boʻlsa, u holda qonun hech qanday foyda bermaydi, aksincha, davlat uchun juda katta ham 

moddiy, ham ma’naviy  zarar keltiradi”, – deb ta’kidlaydi. Uning fikricha, iqtisodiyot rivoji 

davlatning gullab yashnashi yoki tanazzul omili hisoblanadi” . Ibn Xaldun iqtisodiyotni inson 

ijtimoiy va moddiy xavfsizligini belgilovchi mezon va asos deb biladi. 

Ibn Xaldun sosiologik qarashlarining aniqligi va tizimiyligi, mantiqiy qurilishi, har bir 

jarayonga aniq  tarixiy nuqtai nazardan bergan baholari, ijtimoiy yondashuv va fikrlari oʻz 

davriga nisbatan ancha ilgarilab ketgani uning madaniy merosini oʻrganishning muhimligini 

koʻrsatadi. Mutafakkir hokimiyatning siyosiy shakllariga ta’rif berib, oʻrta asrlardagi qabilaviy 

tuzilishga ega boʻlgan arab-musulmon idora usulini tahlil qilish asnosida muhim xulosalarga 

kelgan.  Uning fikricha, «Hokimiyat inson uchun tabiiy ehtiyojgina boʻlmay, balki jamiyatning 

barqaror amal qilish zaruriyati hamdir» . Ibn Xaldun har qanday tarixiy voqelikka ijtimoiy tus 

berib, ijtimoiy mohiyat ildizlarini ochish orqali oʻsha davr mohiyatiga, ijtimoiy-siyosiy muhitga, 

turmush tarziga baho beradi.  

Ibn Xaldun yunon faylasuflaridan farqli oʻlaroq, hokimiyat turlarini musulmon 

davlatlarida tarqalgan xalifalik, amirlik, sultonlik kabi shakllarga ajratgan. Mutafakkir fikricha, 

davlatchilik ijtimoiy hodisa sifatida shariat qarashlariga mos ravishda hammaning diniy va 

dunyoviy manfaatlarini himoya qiladi. Shuningdek, uning gʻoyalari qomusiy donishmand 

Arastu ta’sirida yoʻgʻirilganligini ham e’tirof etish joizdir. Zero, Arastu oʻz davridagi mavjud 

stratifikasion, ya’ni ijtimoiy tabaqalashuv tartiblarini qoʻllab quvvatlagan. Uning fuqaro va 

adolatli davlat xususidagi qarashlari asosida Ibn Xaldun komil inson tarbiyasi konsepsiyasini 

ishlab chiqqani diqqatga sazovor. Unga koʻra, komil inson jamiyat tartibotlariga ehtiromli, xalqi 

uchun vatanparvar, oʻz  davlati ijtimoiy, siyosiy tuzumiga sadoqatli shaxsdir. Binobarin, komil 

fuqaro tarbiyasi doimo har tomonlama mukammal davlat tartibotini yuzaga keltirishdan 

boshlanadi [2]. Komillik tizimidagi «davlat-fuqaro-inson» tartiboti Ibn Xaldunning davlat 

va jamiyatni mukamallashdan iborat murakkab jarayon, degan sosiologik konsepsiyasini 

tashkil etadi. U jamiyat a’zolarining ma’naviy-mafkuraviy tarbiyasi masalasida davlat rolini 

ustuvor, deb hisoblaydi. Jamiyatning tarbiyaviy vazifasi ayrim shaxslar yoki alohida guruhlar 

qoʻliga topshirib qoʻyilmasligi lozim. Shuningdek, mutafakkir oʻz qarashlarida davlat va 

jamiyatning  maqsadlari mushtarak, ya’ni umumiy boʻlgan holdagina tarbiyaviy tizim 

samarador boʻlishini ta’kidlab isbotlab bergan. U ijtimoiy jarayonga ta’rif berib, ijtimoiy jarayon 

imkoniyatlardan natijalarga oʻtishga boʻlgan intilish ekanini qayd etgan. 

Ibn Xaldun oʻz qarashlarida jamiyatdagi barqarorlik, tenglik, adolat, mehr-oqibatning 

qaror topishini oʻzining «birdamlik konsepsiyasida» ilgari surgan. Uning qayd etishicha, yolgʻiz 

bir inson hayotiy vositalarni yaratish holati va qobiliyatiga ega emas, bunday holatga kishilar 

faqatgina bir-biriga yordam berish orqali nafaqat bevosita ishlayotganlarni, balki  bilvosita 

boshqa katta guruh a’zolari ehtiyojini ham qondirishi mumkin. U oʻzining «Muqaddima» 

asarida quyidagi xulosaga kelgan: «Agar odamlarga ularning tabiati va mohiyatiga koʻra, ish 

tutish imkoniyati qoʻyib berilsa, ular xudbin va yovuz boʻladilar. Agar birortasi oʻz 

tugʻishganining mulkiga koʻz olaytirsa, u yomonlik sari intilgan boʻladi. Buni faqat hukmdor 

toʻxtatishi mumkin. Hukmdor – bu jamiyat a’zolaridan biri boʻlib, boshqalardan oʻz maqomi 

bilan baland turadi va odamlar bir-birlariga ziyon-zahmat yetkazmasligi uchun ularni 

boshqaradi. Shohlikning ma’nosi aslida mana shu» . Chunki, allomaning bu boradagi 

qarashlarini uning shaxsiy faoliyatidan kelib chiqib, tahlil qiladigan boʻlsak, mutafakkir oʻz 

siyosiy boshqaruv faoliyatida roʻy berayotgan voqea-hodisalarga  aniq dalil, isbotlar asosida 

yondashib, ijtimoiy hayot muammolarini adolatli hal qilishga intilgani diqqatga sazovor. Shu 

bois jamiyat qonuniyatlari uning ijtimoiy ma’naviy, madaniy hodisa sifatidagi asoslari, davlat 

boshqaruvi va unda muayyan me’yorlarni vujudga kelishi toʻgʻrisidagi tasavvurlarni 

shakllantirishga xizmat qiladi.  

Hech shubhasiz, Ibn Xaldunning ijtimoiy-siyosiy qarashlarini shakllanishiga buyuk 

mutafakkir Abu Nasr Forobiy gʻoyalari kuchli ta’sir koʻrsatgan. Zero, Forobiy tomonidan 

siyosat, davlat va hokimiyat toʻgʻrisidagi  fundamental gʻoyalar batafsil ishlab chiqilgan. Bunda, 

Ibn Xaldun nazariyasiga mashhur mutafakkirlar, Ixvon as-Safo*  (X asr mualliflari), Abu Ali Ibn 

Sino (980–1037) va Ibn Roʻshd (1126-1198 )larning ijtimoiy qarashlari hamda X asrda faoliyat 

yuritgan “Ixvon as-safo” guruhining risolalari kuchli ta’sir koʻrsatgan [3].  

Oʻrta asr musulmon falsafasining vakillari siyosat muammolariga koʻpincha yunon 

falsafasiga, birinchi navbatda, Aflotun va Arastu qarashlariga izdosh hisoblanadilar. Yunon 

tilidan arab tiliga tarjima qilingan birinchi asar ham Aflotunning «Dialoglar»i hisoblanadi, bu 

ishni «Ixvon as–Safo» a’zolari amalga oshirganlar. Shuning uchun ham tasodifiy emaski, 

ularning koʻpchiligi siyosatni fozil shahar amaliyoti toʻgʻrisidagi ilm-fan hisoblaganlar va 

bunday shaharga «fozil shahar» deb nom qoʻyganlar. Ularning fikricha, bunday shahar nisbatan 

mustaqil, oʻz aholisiga ega hududdagi muayyan jamoa yoki odamlar guruhi hisoblanib, ularning 

yashashi, umumiy maqsad va rahbariyati, ya’ni yagona hokimga ega kichik bir qishloqdagi arab 

xalifatichadir. Yunon siyosiy ta’limoti an’analarini musulmon siyosiy voqeligi bilan biriktirish 

natijasida oʻrta asrlik arab-musulmon falsafasining barcha masalalariga oʻzining chuqur 

ta’sirini oʻtkazgan. 

Abu Nasr Forobiyning fikricha, siyosiy xokimiyat fozil shahar boshqarilishini tashkil 

etish va saqlab qolish uslublarini oʻrganib, shahar ahlining, qay tarzda yaxshi holat va ne’matga 

erishishini  va bu holatga yetishish, uni saqlab qolishning yoʻllarini koʻrsatadi . Ma’lumki, 

Forobiy oʻz qarashlarini toʻliq tarzda «Fozil davlat arbobining «hikmatli soʻzlari» va «Fuqarolik 

siyosati» nomli asarlarida bayon etgan. Bu asarlarda u hokimiyat boshqaruvi xususiyatlarini 

koʻrib chiqishga katta e’tibor bergan. Forobiy davlatni baxt–saodatga yetishish sharoitini 

yaratuvchisi tarzida talqin etib, hokimiyatning 2 antonim turi: johillar va fozillar davlatini bir - 

biridan farqlagani diqqatga sazovordir. Uningcha, faqat fozillar hokimlik qiladigan shahar, ya’ni 

davlatda yashovchilar bilim va ma’naviy ne’matga tayanib baxt–saodatga erishadilar. Faqat 

mana shunday davlatdagina boshqaruvchilar shahar manfaatlariga mos ish tutishga  harakat 

qilishadi. 

Demak, Forobiyning fozil shahar davlatida  odamlar  oliy ne’mat va unga loyiq yashash 

tarziga yeta olishadi. Mana shunday shahar –davlatning asosiy belgilari, uning «johillar» 

davlatidan tafovuti shundaki, undagi tartibotlar barqarorligi va yashovchilarning turmush tarzi 

farovonligi hokim -boshqaruvchilarning axloqiy fazilatiga bevosita bogʻliqdir. Shu bois  Forobiy 

«fozil shahar» - davlatida, ma’rifatli hokimga  katta e’tibor qaratib,  u shunday shaxski, oʻzining 

shaxsiy sifat - fazilatlari bilan jamoaga namuna sifatida hamisha xolis javob bera olishi lozim, 

deya ta’kidlagan. 

Forobiy ushbu shaharni kishilar ongli birlashmasining yetuk darajasi, deb hisoblagan. 

Keyinchalik bunday yondashuv an’ana sifatida koʻpgina Gʻarb olimlari asarlarida davom 

ettirilgan. Shuningdek, Forobiy shaharlarning barcha tamaddunlar davrida iqtisodiy 

qonuniyatlari, ijtimoiy qoidalari urf–odatlari, oʻzlariga xos xususiyatlari va tillari bilan 

farqlanishini, xalqlarning oʻzaro farqlari qandaydir azaliy va tashqi kuch tomonidan emas, balki 

jugʻrofiy muhit ta’sirida, xususan, suv, havo, ma’dan, oʻsimlik kabilarning ta’sirida shakllangan 

, deb qayd etgan. 

Buyuk donishmandning bunday fikrlari keyinchalik Ibn Xaldun qarashlariga  ham oʻz 

ta’sirini koʻrsatgan. Forobiy jugʻrofiy  muhitni jamiyat shakllanishining asosi, deb hisoblasa, Ibn 

Xaldun esa ijtimoiy muhitni insoniyat tarixiy taraqqiyotining muhim omili sifatida baholagan. 

Shu nuqtai nazardan, Ibn Xaldun inson turmush tarzi, uning ma’naviyati, tabiati hamda fazilatli 

gʻoyalari bilan bogʻlab, real voqelikdagi hayotni tubdan  yaxshilashda  muhim, deb bilgan. 

Ibn Xaldunning ijtimoiy qarashlariga Abu Ali Ibn Sinoning ta’siri beqiyos boʻlgan. Ibn 

Sinoning qarashlari «Muallimi soniy» –Forobiy gʻoyalariga yaqin boʻlib, uning ta’limotida 

fanning maqsadi – davlat va jamiyat boshqaruvi fozil va johil jamoalarda turmush tarzi 

xususiyatlarini oʻrganish, davlat va xalqlarning ravnaqi  va inqirozining tub sabablarini bilib 

olishdan iborat. Jamiyatning amal qilish tendensiyalariga  boʻlgan bunday qarash, birinchi 

navbatda, unga “axloqiy  yondashishdan iborat boʻlib, bu holat ilk -oʻrta asr Sharq ijtimoiy  

dunyoqarashlarining kvintessensiyasini tashkil etadi”  . Shu nuqtai nazardan  Forobiy  bu davr  

ijtimoiy fikrining oliy maqsadi – inson taraqqiyoti, uning baxt-saodati  real hayotining 

yaxshilanishiga  erishish demakdir.  

Ibn Sino ijtimoiylikka doir bilimlarni ikkiga ajratadi: nazariy va amaliy ilmlar. Nazariy 

ilmlarni insonning amaliy faoliyati bilan bogʻliq boʻlmagan narsalar toʻgʻrisidagi  faoliyatlardir, 

deb ta’riflaydi. Uning fikricha, amaliy ilmlar ob’yekti insonning bevosita yaratuvchanlikdan 

iborat faoliyatidir. Ibn Sino amaliy ilmlarni uchga boʻladi: 

1. Shaxs haqidagi ilm; 

2. Insonlarning oʻzaro munosabatlari haqidagi ilm; 

3. Davlatni, mamlakatni boshqarish ilmi. 

«Ma’lumki, – deb qayd etgan Ibn Sino, – inson oʻzga hayvonlardan oʻzining shunday 

xususiyati bilan farqlanadiki, u alohidalik holatida va oʻzaro aloqa hamda munosabatda 

boʻlmasdan turib, shodu xursandchilik bilan hayot kechira olmaydi. Inson oʻz ehtiyojlarini 

qondirish va qoʻlga kiritishni oʻzga odamlar bilan hamkorlik va oʻzaro koʻmaklashish tufayli 

amalga oshira oladi» . Tabiiyki, inson hayoti, uning amaliy faoliyati uchun jamoalararo ichki 

tartibot zarur. Jamoalararo ichki tartibot va jamoaviylik esa faqat hamkorlik hamda oʻzaro 

yordamlashish vositasi bilangina mavjud boʻladi. Ibn Sino kishilik jamiyati turli tabaqalardan 

iborat ekanligini e’tirof etib, oʻz davrining stratifikasion tasnifini ham koʻrsatib berganligi bilan 

ham ahamiyatlidir. Mutafakkirning fikriga koʻra, birinchidan, mudabbirlar, ya’ni 

boshqaruvchilar boʻlmogʻi lozim. Bular: hokim, boshliq, ashroflar va harbiy rahbarlardan 

iborat: Ikkinchidan, sunna ahli, ya’ni dehqonlar, hunarmand, kosiblar: Uchinchidan, qoʻriqchi 

va mudofaa qiluvchilar: Toʻrtinchidan, choraklar, ya’ni xizmat sohasi hodimlari. Jamiyatda bir-

biriga oʻzaro ichki bogʻliqlik holatidagi  tabaqalar boʻlinsagina, jamoalararo mustahkam tartib 

va barqarorlikka erishiladi.  Zero, jamiyatda turli xil tabaqa va toifalar mavjudligi bois, ular 

jamoat tartibi, yashash qoidalariga rioya qilishi, ularga  boʻysunishi, jamoa a’zolarining faoliyati 

ustidan  qonun nazorat qilishi va oʻrnatilgan davlat va ijtimoiy qoidalar yuqoridan pastgacha, 

ya’niy uzviy iyerarxik tizimdagi kabi boʻlmogʻi lozim. Qonunlar esa kishilarning oʻzaro kelishuvi 

asosida qabul qilinishi va ular amaliy ahamiyat kasb etishi zarur.  

E’tiborli jihati shundaki, qomusiy alloma Ibn Sinoning gʻoyalari mutafakkir Ibn Xaldun 

ta’limotida rivojlantirilgan. Ibn Xaldun oʻzining “Muqaddima” asarida xalq ommaviy noroziligi 

sababi va uning oqibatlarini jamiyatdagi umumiy tartibotlarga rioya etilmasligida deb 

hisoblaydi. Uning nazarida shohlar 2 xil toifaga: biri adolatli, ya’ni yaxshi, ikkinchisi esa zulmkor  

va yomon shohga mansub boʻladi. Yaxshi hukmdor shunday hukmdorki, uning davlat 

siyosatining kuchini oʻz xalqi  qoʻllab quvvatlaydi, u oʻz fuqarolari bilan doimo samimiy 

muomalada boʻlib, uning qarorlari adolatli  boʻladi. Aksincha, yomon hukmdor siyosatini esa 

xalqi mohiyatan qoʻllamaydi. Ibn Xaldun shu bois oʻz davri shohlariga xalqning erkinligini 

boʻgʻmaslikka chaqirib, jumladan quyidagilarni qayd etgan: 

“Agar tarbiya kuch ishlatish, qoʻrqitish  yoʻli bilan boʻlar ekan, u hoh oʻquvchi, hoh qul, 

hoh xizmatkor boʻlsin, ularga doimo qoʻrqinch tahdid qilib turadi, natijada fuqaro ruhining 

oʻsishiga xalaqit beradi, harakatchanlikni soʻndiradi, amalda aldash, yolgʻonchilikni 

kuchaytiradi” . Biroq, mutafakkir, har qanday zoʻravonlik ham abadiy emasligi, uning ham oxiri 

borligini alohida uqtirgan. 

U xalq qaygʻusining ham cheki chegarasi bor, deb hisoblaydi Ibn Xaldun Bu qaygʻuni 

tugʻdirgan zoʻravonlik esa oʻz halokatini yanada tezlashtiradi. Bu halokatdan saqlanish faqat 

oʻsha davlatning oʻz ixtiyori, ya’ni oʻz qoʻlida va oʻzigina bunday adolatsizlikni toʻxtatib qolishi 

mumkin. Bu bilan Ibn Xaldun oʻsha davr shohlariga murojaat qilib, ularning hukmronligi  ilohiy 

inoyat ekanligini qayd etar ekan, oʻzi yashagan  davlatini ideallashtirgan. Biroq, Ibn Xaldun 

davlat va jamiyatni inqirozga yuz tutishida sub’yektiv omilni  mutlaqlashtirgan. 

Ibn Xaldunning adolatli jamiyat, adolatli boshqaruv, sohasidagi fikrlarining 

shakllanishida Abdulvalid Muhammad ibn Roʻshdning (1126-1198) ham hissasi katta katta 

boʻlgan. Ibn Roʻshd jamiyatdagi tenglik, barqarorlik, adolat va e’tiqod masalalarini inson omili 

va uning taraqqiyoti bilan bevosita bogʻlagan.  Ibn Xaldun  Ibn Roʻshdni oʻz davrining ilgʻor 

kishisi boʻlganligi, uning adolatli jamiyat qurish, xotin-qizlarga teng huquq berish, ozodlik va 

hurlik toʻgʻrisidagi gʻoyalarini ma’qullagan. Eng asosiysi, Forobiy, Ibn Sino, Ibn Roʻshd singari 

mutafakkirlar oʻz qarashlarida ijtimoiy munosabatlar sosiodinamik tendensiyasini ijtimoiy 

adolat, odob-axloq va boshqaruv mazmuniga bilvosita bogʻliq, deb hisoblashgan. Bunday 

yondashuv Ibn Xaldun ijtimoiy qarashlarining shakllanishiga ham jiddiy ta’sir koʻrsatgan. 

Bundan tashqari Ibn Xaldun ma’naviy dunyoqarashining shakllanishida  oʻsha davrda 

Magʻribning mashhur muallimlaridan  bir boʻlgan al-Abilining oʻrni beqiyos boʻlgan . Al-

Abilining tavsiyalari ta’sirida Ibn Xaldun ijtimoiyat, falsafa, mantiq, matematika fanlaridan ilmiy 

risolalar yaratgan.  Binobarin Al-Abili Ibn Xaldunning nazm va nasrga boʻlgan qiziqishini 

ortishiga, uning dunyoqarashi shakllanishiga hissa qoʻshgan olimlardan biri edi.  

Al-Abili ta’siri ostida Ibn Xaldun Ibn Sino, Faxr ad-Din ar-Roziy, Nosir ad-Din at-Tusiy, 

Ibn Roʻshd kabi buyuk siymolarning ishlari va ta’limotlaridan bahramand boʻlgan. U 1351 yili, 

ya’ni 19 yoshida oʻzining ilk falsafiy risolasini yaratadi. Bu risolada Arastu izdoshlaridan boʻlgan  

peripatetizm vakillaridan al-Kindi, Al-Forobiy, Ibn Sino hamda ahli kalom mutakallimlarining 

gʻoyalari aks ettirilgan. Ular ta’limotining mazmuni va mohiyatini oʻzining aqli, zehni va 

tafakkuriga asoslanib sharhlagan. 

Mazkur risola tuzilishiga koʻra Fahr-ad-Din Roziy oʻzining «Muxassal afkor al-

Mutaqaddimin va mutaxirin» ya’ni «Oʻtgan va keyingi allomalarning fikr qarashlarining 

ahamiyati» asarida asosan Ibn Sino maktabiga tanqidiy yondashuv bilan qaragan. Nosir-ad-Din 

Tusiy esa oʻzining «Talxis al Muxassal» asarida uning gʻoyalariga e’tiroz bildirgan. Biroq, Ibn 

Xaldun bu ikki alloma qarashlarini, ya’ni pozitiv va negativ yondashuvlarni oʻzi uchun ma’qul 

deb bilgan [4]. 

Ibn Arabshoh ham oʻzining «Amir Temur tarixi» asarida Ibn Xaldunning Amir Temur 

bilan uchrashuvi voqeliklarining bayonini toʻliq qayd etib, uning buyuk donishmand va 

bilimdon shaxs ekanligini alohida ochib bergan. AQSHning, Kaliforniya universiteti professori 

Uolter Fishel Ibn Xaldunning tarjimai holidan Amir Temur va Ibn Xaldun uchrashuviga 

bagʻishlangan qismining arabcha matnini tiklagani diqqatga sazovordir. Xorijlik olim uni ingliz 

tiliga tarjima qilib, mukammal tadqiqot va har bir detalga oʻziga xos izohlar bilan nashrga 

tayyorlagan.  

1952 yili ushbu tadqiqot arab tiliga, shuningdek, Said Nafisiy tomonidan fors tiliga 

tarjima qilingan . Sohibqironning Ibn Xaldun bilan olib borgan suhbatida, uning ilm-ahliga 

boʻlgan hurmat-e’tibori katta ekani, ulamolar fatvosi  tomonidan ijtimoiy dolzarb masalalar 

hukmdor maslahati asosida adolatli hal etilishi, Amir Temurning  ilm-homiysi boʻlganligidan 

dalolatdir.  

Yuqoridagi muhim ma’lumotlarga asoslanib, agi shunday xulosaga kelish mumkinki, Ibn 

Xaldun faoliyatida jamiyat taraqqiyoti, uning farovonligi, adolat, mehr-oqibat, odamiylik, 

mehnatsevarlik kabi goʻzal fazilatlarning shakllanishida, eng avvalo, buyuk siymolarning 

ma’naviy merosi kuchli ta’sir etganligi bilan ahamiyatlidir. Ularning qarashlari asosida buyuk 

mutafakkir jamiyat taraqqiyotini yuksaltirish yoʻlida oʻzining bor kuch gʻayratini safarbar 

etishga harakat qilgan. Shu jumladan, Ibn Xaldun qoldirgan noyob ma’naviy meros asrlar osha 

insoniyatning ma’naviy-ijtimoiy yuksalishiga  xizmat qilib kelmoqda. 

